
Дәрістің мақсаты: оқырман қазіргі мәдениетаралық коммуникация мәселелерінің өзек-
тілігін айқындап, өзгелермен коммуникация жасау алдында ескеретін жалпы бағыттармен 
танысады.

Дәрістің негізгі терминдері: кроссмәдениетті коммуникация, индивидуалды мәдениет, 
ұжымдық мәдениет, маскулинді мәдениет, феминді мәдениет.

• Кросс мәдениетті коммуникация, cross cultural communication – екі мәдениетті сыртынан 
салыстыру арқылы коммуникация жасау;

• Индивидуалды мәдениет – кез келген мәселеде жеке бастың мүддесі бірінші қойылатын, 
отбасында да әркім өзі үшін әрекет ететін мәдениет;

• Ұжымдық мәдениет – кез келген мәселеде ортаның мүддесінен шығу, көппен бірге 
болуды көздейтін, отбасы – үлкен мәдениет;

• Маскулинді мәдениет – жұмыс, адамдардың еркіндігі, нәтижеге жету, бәсекелестікті 
ашық көрсету өте маңызды саналатын мәдениет;

• Феминді мәдениет – адамдар арасындағы эмоционалды байланыс, бір-бірімен көңіл 
жарасу арқылы сөйлесу осы бірінші орынға қойылатын мәдениет.

1. Қазіргі мәдениетаралық коммуникация мәселелерінің өзектілігі

Тілімізде мынанадай сөздер бар: аралас-құралас болу, арқа-жарқа болу, ашылу, адам іздеу 
деген сөз үнемі ашық мінез таныту, үнемі көпшілікпен санаса жүру, өзінің ішіндегі ойын сыртқа 
шығара білу, біреудің ойын білу деген. Қазақ мәдениетінде бұған үлкен мән берілген. Өзімен-
өзі томаға-тұйық болып қалу, ешкіммен сөйлеспей қалуды жөн санамаған. Бұндай адамдарды 
бұған шалық тиді, бұны оқыту керек, бұл өзімен-өзі болып кетті деп ауру санаған. Қазақ халқы 
қашан да жоғары контекстуалды мәдениетке ие халық. Сондықтан коммуникация бұл халық 
үшін өте жоғары маңызға ие. Адамның әлемі бұл коммуникация әлемі болып табылады.

Мәдениетаралық коммуникацияға қатысты Еуропада екі түрлі термин бар. Оның біреуі кросс 
мәдениет, cross cultural communication, екіншісі intercultural communication. Мұның біріншісі 
екі мәдениетті сыртынан салыстыру болса, ал екіншісі екі жақтың контактіге түсуі, араласуы 
дегенді білдіреді.

Канадалық мәдениеттанушы, филолог Маршалл Маклюэнның (1911–1980) бір үлкен тео-
риясы бар, оның аты – «алып деревня». Осы мәдениеттанушының айтуы бойынша, қазіргі 
ақпараттар ағыны, ғаламды байлап отырған ғаламтор, яғни ақпарат тасудың жаңа технологиясы 
– бұл коммуникация құралдарының жаңалануына әкелді. Мұндағы коммуникация құралы 
дегенімізді сөз, тілден бастап, пошта, телеграф және жаңа түр – ғаламтор желілері, осы жаңа 
коммуникация құралы – қоғамның жаңа типін жасап отыр дейді. Сонда бізде қазір қоғамның 
жаңа типі екен. Ол қандай тип десек, ол тип мынадай: барлық қоғам мүшесі ақпарат арқылы бір-
біріне араласып, құраласып, отыр десек, бұл адамдардың жатырқауына, қоғамды жатырқауына 
апара жатқан көрінеді. Жеке тұлғаның оқшаулануы көбейеді, керісінше адамдар жалғыздыққа 
қарай ұмтылады екен. Бұл парадокстық жағдай. Жаппай ақпараттану бүкіл елді ортақтастыра 
ма, жақындастыра ма десек, керісінше адамдардың арасын алшақтатады екен.

2. Физикалық коммуникация

Мына мәдениет типтеріне назар аударайық. Оның ең біріншісі – бұл кеңістік. Кеңістік 
дегенде адамның өзінің айналасындағы өзі игерген, таныған кеңістік пен контактіге түсетін 
тұлғамен арадағы кеңістік туралы. Мысалы, адамдар бір-бірімен өте жақын тұрып та сөйлесетін 
мәдениет болады, бір-бірімен қашықтық сақтап тұратын мәдениет те болады. Енді бір теория 
– қашықтық теориясы деп аталады. Ол үлкен қашықтық сақтау және кіші қашықтық сақтау 
деп екіге бөлінеді. Үлкен қашықтықтың түсінігі мынадай, басшы мен оның жұмысшыларының 

арасында үлкен тәуелділік болады. Олар басшысын бағалауы керек, оған бағынуы керек, ал 
егер басшыға бағынбау пайда болса, ол адам жұмыстан кетуге дайындалып жүр деген сөз 
немесе түптің түбінде басшы мұны жұмыстан шығарып жіберуі мүмкін деген сөз, осылай ғана 
түсіндіріледі, яғни қызметкердің өзінің еркі, МЕНі аздау, басшыға бағынбау бұл жақсы нәрсе 
саналмайды. Бұл мәдениетке жат болады. Кіші қашықтық сақтауда басшы мен қызметкердің 
арасы тең.

Келесі мәдениет типі индивидуалды немесе ұжымдық мәдениет деп аталады. Индиви-
дуалды мәдениетте отбасы деген ұғым өте кішкентай. Ал ұжымдық мәдениетте отбасы өте 
үлкен. Сондықтан бұл мәдениетте туысқандық атау өте көп, бұл мәдениетте жоқ деген сөз, не 
жауап болмайды, болса да айқын, дәл, тура емес.

Келесі бір мәдениет түрі маскулинді және феминді деп екіге бөлінеді. Маскулинді мәде-
ниетте жұмыс, адамдардың еркіндігі, нәтижеге жету, бәсекелестікті ашық көрсету өте маңызды 
саналады. Ал феминдік мәдениетте адамдар арасындағы эмоционалды байланыс, бір-бірімен 
көңіл жарасу арқылы сөйлесу осы бірінші орынға қойылады. Ал келіспеушіліктер өзара 
сөйлесу, біраз этаптардан өтіп барып, бір компромиске келу арқылы шешіледі, яғни екі жақ та 
ренжімейтіндей қылып шешуге көбірек мән береді.

Өз бетінше орындайтын тапсырмалар

1. Сіздің мамандығыңыз бен кәсібіңізде мәдениетаралық коммуникацияға тап болатын 
жағдайлар жиі болатынын, болмайтынын ойланыңыз, қаншалықты тақырып өзекті бола 
алады екен, байқаңыз.

2. Өзге мәдениет өкілдерімен арада ашық қақтығыс болғанда не істеуге болатыны туралы 
жолдасыңызбен пікірлесіңіз.

3. Өзіңізді қандай мәдениет өкілі екеніңізді зерттеңіз.

Бақылау сұрақтары

1. Мәдениеттің қандай типтері болады және мұндай бөлініс қаншалықты маңызды?
2. Феминді мәдениет дегеніміз не?
3. Кез келген мәселеде жеке бастың мүддесі бірінші қойылатын, отбасында да әркім өзі 

үшін әрекет ететін мәдениеттің қандай артықшылықтары және қандай кемшіліктері бар?

